
KEINI FÄLLNASE MEH I DÄ INNERÜM VOM 
ROSSBERG. WARUM DASES SOWIT ISCH CHO:.  
Mir hei jetz über zwänzg Jahr probiert äs guets Mitenand für Mönsch und Hund z'finde.      
-Geit nid. Mir hei mängisch eifach viel Lüt i churzer Zyt uf relativ ängem Rum. Derbie isch 
z «Problem» nie z Tierli, sondern dä mit zwöj Bei am andere Ändi vor Leinä.  

-Genau dert faht's a: Mier findä, äs cha nid üsi Ufgab si, immer und immer wieder 
müessä z säge, dass der Hund a d Leinä ghört. Äs isch öffentleche Rum -und mir si ä 
Läbensmittelbetrieb. Der Serviceablouf wird dür usbüxti Hünd gstört und hinderem Buffet 
oder gar ir Chuchi hei si erscht rächt nüt verlorä. 

 

Ä unvollständige Uszug vo dä Vorkommniss im letschtä Jahr:  

Grossä Fifi chunnt id Gaschtstube, gseht us wie ä Schneeballä, schüttlet sech vorem 
Nussgipfeltisch u die halbi Wirtschaft isch nassgsprützt.  

D Christa wird am nä schönä Summersunntig bi voller Terrasse bim ufnäh vonere Bstellig 
ids Schienbei bissä. 

Wildsamstig Abä, reserviert si über 20 Personä im Sääli, grossä Hund chunnt iche und 
muess sech übergäh. 

 

Das isch für Alli eifach unagnähm. Bis dato hei mir o stillschweigend aber innerlich 
Augenrollend akzeptiert, das Hünd ir Wirtschaft gfuetteret oder sälbstverständlech ufem 
Bank oder Stuehl platziert wärde. Mir hei ke Konflikt mitem Gascht wellä schürä, drum hei 
mer gschwiegä. 

Regelmässig dörfe mer de o no die vorem Hus oder uf dä Latärnestöck deponierte 
Hundesäckli entsorge. 

 

Nach All denä sich wiederholendä Vorfäll si mier Rossbergerinnä eifach ufem Hund und 
mögä nümme!  

 

Mir hei Fröjd a üsere Oase uf em Rossberg und möchte o dases äso blibt. Wo Mönschä u 
Tier zämächömä bruchts äs Mitenand, gägesitigs Verständnis, Akzeptanz, chli Humor       
-u halt mängisch o Reglä. 

 

Das sech Hünd und ihri Lieblingsmönschä bi üs ufem Berg nümme wohl füehlä, möchte 
mir mit üsne coolä Hundehüttli inkl. Dechi, früschem Wassernapf und Snack genau 
verhindere. Mir hoffe, das mir mit däm Welcome Agebot äbe nid Alli Hundehalter 
verärgere, ganz im Gägeteil! 

Mersi für ds Verständnis, Öjer Rossbergerinnä 

 


